
Y duwiol hwn dawel hunodd—wele

William adref groesodd,

Aeth i fyd sydd wrth ei fodd-nefol wlad

Hoff oedd o'i Geidwad a'i ffydd a gadwodd,











Ar ol "Sushanah," merch Robert a Jane Williams,
'Rynys Fawr, Glan Conwy.






Hir nychodd o ran ei hiechyd—bu fyw

Heb fawr hoender bywyd;

O'i bodd yn ieuanc o'r byd-hi a aeth

I fro uwch alaeth yn ddifrycheulyd.











Ar ol Sarah," merch Enoch a Sarah Roberts, Factory.






Lodes rinweddol ydoedd—a hynod

Annwyl gan laweroedd;

Eisiau hon ar Iesu oedd

I baradwys ysbrydoedd.











A gyfansoddwyd wrth ganfod y diweddar Cynddelw yn

dod o gyfeiriad Ponttripont i orsaf y Valley, a'i farf fawr
yn cyhwfan yn y gwynt.






Barf hirach na barf Aaron-yn disgyn

Hyd wasgod y gwron;

Ni fedd neb farf yn Arfon

O liw hardd un ail i hon.











ER SERCHOC GOF am Flora Jane, annwyl ac unig blentyn
Richard a Marg. Williams, Smithy, Ty'n y Groes, yr hon a ymadawodd
a'r fuchedd bresennol Mawrth 2, 1894, yn 9 mis oed, ac a gladdwyd yn Mynwent Caer Rhun, Mawrth y 5ed.






Mynych gwelwyd yn y Gwanwyn

Foreu tawel hyfryd iawn,

Anian drwyddi yn ymloni

Dan belydrau heulwen lawn.

Mân eginau trwy y dyffryn,

Blodau blydd yn ber eu sawr,

Cor y goedwig yn cydbyncio

Molawd idd eu Crewr mawr.



Ond yn fuan gwelwyd arwydd

Y fod storm yn casglu draw,

Wele gwmwl du yn hofran,

Yna mellten yn rhoi braw,

Taran erchyll a llifddyfroedd,

Ac arswydol ddeifiol wynt,

Erbyn dranoeth, O'r olygfa,

Pob prydferthwch wedi mynd.

